
“Kirakosyançılıq” 
(əvvəli 1-ci səhifədə)

...Y.Kirakosyan bildirib ki, Ermənista-
nın beynəlxalq məhkəmələrdəki iddiaları 
irqi ayrı-seçkilik, nifrətin qızışdırılması 
xüsusundadır və problemi bu həddə çatdı-
ran ölkənin (Azərbaycanın – red.) möcüzə-
vi şəkildə ideal qanunlara malik məmləkətə 
çevrilməsini gözləmək olmaz. “Bu, baş 
verməyəcək və siz beynəlxalq məhkəmə 
sisteminə bunun niyə dərhal baş vermə-
diyini deyə bilməzsiniz. Vaxt lazımdır və 
bu, heç bir təsirin olmadığı demək deyil” 
kimi fikirlər səsləndirən erməni diplomat 
əlavə edib ki, beynəlxalq sistemi pozmağa 
çalışan avtokrat ölkələr beynəlxalq hüququ 
başqa ölkələrlə münasibətlərində alətə çe-
virirlər.

Deməli, Y.Kirakosyanın “avtoritar 
ölkə” məntiqinin hədəfi Azərbaycandır. 
Yəni, bu adam son dərəcə arsız-arsız ermə-
ni xislətinə xas cəhətlərin ölkəmizin üzə-
rinə transformasiyasına çalışır. Məsələn, 
“başqa ölkələrlə münasibətdə beynəlxalq 
hüquqla manipulyasiya”nı götürək. Kira-
kosyan yaxşı bilir ki, ermənilərin iddia et-
diyi ərazi, yəni, Qarabağ beynəlxalq hüquq 
baxımından da Azərbaycana məxsusdur. 
Sən demə, bizim erməni millətçilərinin 
avantürizmini sübuta yetirmək, Ermənis-
tanın separatçılığını dünyaya göstərmək 
üçün beynəlxalq hüquqa istinadımız mani-
pulyasiya imiş. Həyasızlıq olar, ta bu qədər 
də yox! 

Təsəvvür edin, otuz ilə yaxın müddətdə 
Azərbaycan torpaqlarını işğal altında sax-

layaraq təcavüzkar siyasət yeridən, BMT-
nin ərazilərimizin işğalına son qoyulması-
na çağırış yüklü dörd qətnaməsinə məhəl 
qoymayan ölkənin hüquq təmsilçisi bu gün 
beynəlxalq hüquqa riayət edilməməsindən 
dəm vurur. Bu, azmış kimi, hələ xarici alə-
mi də ittiham etmək yolunu tutur. 

Yada salaq ki, Y.Kirakosyanın haqqın-
da söz açdığı BƏM-in məhkəmə qərarı La-
çın dəhlizi ilə əlaqədar idi. Qərar yolun hu-
manitar məqsədlər naminə açılmasını tələb 
edirdi ki, onsuz da bu, təmin olunurdu. 
Yəni, həmin vaxt Azərbaycan Qarabağın 
erməni əhalisinin yoldan istifadəsinə şərait 
yaratmışdı. Başlıca vəzifəmiz isə bölgəyə 
silah-sursat daşınmasının qarşısının alın-
ması və azərbaycanlı mütəxəssislərin fay-
dalı qazıntı mədənlərində iş aparmalarına 
maneənin aradan qaldırılması olmuşdu. 

Əlbəttə, Y.Kirakosyanın “Soyqırım 
cinayətinə qarşı” qlobal forumundakı çıxı-
şı zamanı Azərbaycana qarşı yönəlmiş 
mesajlarındakı digər cəhətlərə də nəzər 
salmaq mümkündür. Amma buna ehtiyac 
duymuruq. Onsuz da Ermənistanın bey-
nəlxalq miqyasda Azərbaycana qarşı qal-
dırdığı bütün iddialar puça çıxır, heç bir 
nəticə vermir. İddialara gəlincə, onların 
mahiyyətində son dərəcə avantürist niyyət-
lər dayanır. Kirakosyan irqi ayrı-seçkilik, 
nifrətin qızışdırılması məsələlərini qabar-
dır. Halbuki, irqi və dini ayrı-seçkiliyə yol 
verən də, azərbaycanlılara və türklərə qarşı 
nifrət aşılayan da Ermənistanın özüdür. Bu 
gün həm Azərbaycanda, həm də Türkiyədə 

erməni millətindən olan vətəndaşlar yaşa-
yırlar. Ermənistanda isə belə bir hal yox-
dursa, aydındır ki, rəsmi İrəvanın mövcud 
istiqamətdəki iddiaları əhəmiyyətsizdir. 
Hər halda, beynəlxalq hüququn da müəy-
yən reallıqdan çıxışetmə xüsusiyyəti, az da 
olsa, ədalət payı var

Digər tərəfdən, onu da bildirək ki, 
Ermənistanın Azərbaycan əleyhinə bey-
nəlxalq məhkəmələrə daşıdığı məsələlər 
sırf xəstə təfəkkür məhsuludur. Məsələn, 
rəsmi İrəvan Azərbaycan ərazilərindəki 
mənəvi irs nümunələri sayılan abidələrin 
erməni abidələri kimi təsdiqlənməsinə ça-
lışıb. Yəni, təxminən belə: torpaq Azərbay-
canındır, onun üzərindəki abidə ermənilərə 
məxsusdur. Bu o deməkdir ki, nə zamansa 
Ermənistan güclənsə və Azərbaycana qarşı 
yenidən ərazi iddiası irəli sürmək istəsə, 
indi çıxarılacaq hansısa məhkəmə qərarı, 
bir növ, əldə bayraq ediləcək. Deyiləcək 
ki, abidə ermənilərə məxsusdursa, deməli, 
onun yerləşdiyi torpaq da ermənilərindir. 

Ümumən, müasir Ermənistan dövlə-
tinin beynəlxalq hüquqa yanaşması məhz 
qeyd etdiyimiz tərzdədir və Y.Kirakosyan 
bu “yanaşmanın” sırtıq nümayəndələrin-
dən biridir. Ən problemli cəhət isə odur ki, 
Ermənistanda kirakosyanların sayı kifayət 
qədərdir və ölkə onlardan, Mirzoyan kimi 
avantürizmə köklənmiş dövlət rəsmilə-
rindən təmizlənməyincə, rəsmi İrəvanın 
Azərbaycanla sülhə gəlməsi çətin olacaq.

Ə.RÜSTƏMOV

Milli Məclisin plenar iclası
Dövlət büdcəsi və büdcə zərfinə daxil olan qanun layihələri qəbul edilib

Dekabrın 16-da Sahibə Qafarovanın sədrliyi ilə Milli Məclisin 
payız sessiyasında növbəti plenar iclası keçirilib. İclasda Baş 
nazir Əli Əsədov və hökumət üzvləri iştirak ediblər. 

Parlamentin Sədri Sahibə Qafarova 
diqqətə çatdırıb ki, bugünkü iclasın gündə-
liyinə 14 məsələ daxil edilib və 10 məsələ 
2025-ci ilin dövlət büdcəsi və büdcə zər-
finə daxil olan qanun layihələridir. Sonra 
parlamentin İqtisadi siyasət, sənaye və sa-
hibkarlıq komitəsinin sədri Azər Əmirasla-
nov “Azərbaycan Respublikasının 2025-ci 
il dövlət büdcəsi haqqında” qanun layihəsi 
(üçüncü oxunuş) barədə məlumat verib.

Sonra maliyyə naziri Samir Şərifov 
2025-ci ilin dövlət büdcəsi layihəsi ilə bağlı 
çıxış edib. Nazir qeyd edib ki, təklif olu-
nan dəyişikliklər qəbul edildiyi təqdirdə, 
2025-ci il üçün həm dövlət, həm də icmal 
büdcələrin gəlir və xərcləri bərabər olaraq 
40 milyon manat artır, yəni, dövlət büdcəsi-
nin gəlirləri 38 milyard 356 milyon manat, 
xərcləri 41 milyard 407 milyon 600 min 
manat, icmal büdcənin gəlirləri 43 milyard 
950 milyon 500 min manat, xərcləri 47 mil-
yard 629 milyon 400 min manat təşkil edə-
cək. Dövlət və icmal büdcələrinin kəsirlə-
rində hər hansı dəyişiklik baş verməyəcək 
və onlar ilkin təqdim olunmuş büdcə la-
yihəsindəki kimi saxlanılır. Müzakirələrin 
yekununda “Azərbaycan Respublikasının 
2025-ci il dövlət büdcəsi haqqında” qanun 
layihəsi üçüncü oxunuşda qəbul edilib.

Sonra gündəliyin növbəti iki məsələsi 
– “Dövlət sosial müdafiə fondunun 2025-ci 
il büdcəsi haqqında” və “İşsizlikdən sığorta 
fondunun 2025-ci il büdcəsi haqqında” qa-
nun layihələri təqdim edilib. Əmək və sosi-
al siyasət komitəsinin sədri Musa Quliyev 
bu məsələlər barədə məlumat verib. Hər iki 
qanun layihəsi ayrı-ayrılıqda səsə qoyula-
raq üçüncü oxunuşda qəbul edilib.

İclasda Azər Əmiraslanov “Azərbay-
can Respublikasında 2025-ci il üçün yaşa-
yış minimumu haqqında” qanun layihəsini 
(üçüncü oxunuş) təqdim edib. O bildirib ki, 
layihəyə əsasən, əhalinin əsas sosial-de-
moqrafik qrupları üzrə yaşayış minimumu-
nun məbləği 2025-ci il üçün ölkə üzrə 285 
manat, əmək qabiliyyətli əhali üçün 305 
manat, pensiyaçılar üçün 232 manat, uşaq-
lar üçün 246 manat məbləğində müəyyən 
edilir. Sonra Musa Quliyev “Azərbaycan 
Respublikasında 2025-ci il üçün ehtiyac 
meyarının həddi haqqında” qanun layihəsi 

(üçüncü oxunuş) barədə məlumat verib. O, 
2025-ci il üçün ehtiyac meyarının həddinin 
285 manat məbləğində müəyyən edildiyini 
diqqətə çatdırıb. Müzakirələrdən sonra qa-
nun layihəsi üçüncü oxunuşda qəbul edilib.

İclasda çıxış edən Baş nazir Əli Əsədov 
bildirib ki, 2024-cü il Vətənimiz üçün siya-
si müstəvidə çox önəmli tarixi hadisələrlə 
zəngin olub, Azərbaycanın bütün suveren 
ərazisində prezident və parlament seçkiləri 
keçirilib. Eyni zamanda, Prezidentin sərən-
camına əsasən, sentyabrın 20-si Dövlət 
Suverenliyi Günü kimi təsis edilib, “Əsrin 
müqaviləsi”nin bağlanmasının 30-cu ildö-
nümü qeyd olunub.   

Ə.Əsədov Bakıda COP29-un yüksək 
səviyyədə keçirilməsinə də toxunub, ötən 
ilin dekabrında 200-ə yaxın ölkənin yekdil 
qərarı ilə Azərbaycanın bu tədbirə ev sahibi 
seçilməsinin ölkəmizə və şəxsən dövləti-
mizin başçısına böyük hörmətin əlaməti, 
beynəlxalq arenada oynadığımız fəal rola 
verilən yüksək qiymət olduğunu söyləyib. 

Daha sonra bu ilin bəzi makroiqtisa-
di göstəriciləri diqqətə çatdıran Baş nazir 
qeyd edib ki, artıq 11 ayda iqtisadi artım 
4,1 faiz olub, o cümlədən qeyri-neft sekto-
rumuz 6,4 faiz artıb. Strateji valyuta ehti-
yatlarımız 72 milyard dolları ötüb. Birba-
şa xarici dövlət borcumuz ÜDM-in cəmi 
7,3 faizini təşkil edir. Hökumət tərəfindən 
təsdiq edilmiş müvafiq Tədbirlər Planı-
nın icrası da antiinflyasiya tədbirlərinə öz 
töhfəsini verib, ölkəmizdə makroiqtisadi və 
maliyyə sabitliyi təmin olunub.

Əli Əsədov diqqətə çatdırıb ki, 2025-ci 
ildə dövlət büdcəsinin gəlirləri təxminən 
38,4 milyard manat, xərcləri isə 41,4 mil-
yard manat proqnozlaşdırılır. Dövlət büd- 
cəsi kəsirinin ÜDM-ə nisbəti 2,4 faizdir. 
Büdcə layihəsi müasir Azərbaycan tarixin-
də ən böyük büdcədir. Makroiqtisadi proq-
nozlara əsasən, 2025-ci ildə ümumi daxili 
məhsulun 3,5 faiz (129,2 milyard manat), 
qeyri-neft sektoru üzrə isə 4,9 faiz real ar-
tım tempi proqnozlaşdırılır. Gələn ilin döv-
lət büdcəsində müdafiə və milli təhlükəsiz-
lik xərcləri ümumi büdcə xərclərinin 20,6 
faizini təşkil edir. 2025-ci ildə büdcənin 
əsas xərc istiqamətlərindən biri əhalinin so-
sial müdafiəsi və sosial təminatı olacaq. Şə-

hid ailələrinə, qazilərə diqqət və qayğı döv-
lət siyasətinin prioritetləri sırasında daim 
qalmağa davam edəcək. Ümumilikdə bütün 
istiqamətlər üzrə sosialyönlü xərclər döv-
lət büdcəsi xərclərinin 40 faizini üstələyir. 
2025-ci ildə minimum əməkhaqqı, pensiya, 
müavinət və digər sosial ödənişlərdə yeni 
artımlar 3 milyona yaxın vətəndaşı əhatə 
edəcək. Səhiyyə sahəsində aparılan davam-
lı islahatların nəticəsində cari ildə Tibbi 
Xidmətlər Zərfi çərçivəsində göstərilmiş 
xidmətlərin sayında 21 faiz artım olub. 

Baş nazir diqqətə çatdırıb ki, azad olun-
muş ərazilərdə aparılan bərpa-quruculuq 
işlərinə 2020-ci ildən başlayaraq ümumi-
likdə 22 milyard manata yaxın, o cümlədən 
2025-ci ildə 4 milyard manat vəsait ayrılıb. 
Böyük Qayıdış çərçivəsində bugünədək 
2417 ailə – 9306 nəfər azad olunmuş əra-
zilərə köçürülüb. 

Baş nazir deputatların səsləndirdiklə-
ri bir sıra məsələlərin həlli üçün təkliflərə 
cavab olaraq bildirib ki, ölkə ərazisində 
qazlaşdırılma səviyyəsi 96,6 faizdir (o 
cümlədən Naxçıvanda 100 faiz). Bu göstə-
riciyə görə ölkəmiz MDB və digər qonşu 
ölkələri qabaqlayır. Hazırda 473 məktəbin 
əsaslı təmirinə ehtiyac var. Bu, ölkədəki 
bütün məktəblərin 10 faizini təşkil edir. 
Bunlardan 123 məktəbdə təmir-tikinti işlə-
rinin gələn ildə aparılması nəzərdə tutulub. 
2021-ci ildən bugünədək ölkə üzrə 2700 
kilometrdən çox avtomobil yolları yenidən 
qurulub və təmir olunub. Bununla yanaşı, 
işğaldan azad edilmiş ərazilərdə 45  layihə 
icra edilir. 

Baş nazir bildirib ki, dövlət büdcəsində 
“2022-2026-cı illərdə sosial-iqtisadi inkişaf 
Strategiyası”nda nəzərdə tutulan layihələ-
rin maliyyələşdirilməsinə 1,1 milyard ma-
nat və investisiya xərclərindən sosial və in-
frastruktur təyinatlı layihələrə 540 milyon 
manat vəsait ayrılacaq.

“Naxçıvan Muxtar Respublikasının 
sosial-iqtisadi inkişafına dair 2023-2027-
ci illər üçün Dövlət Proqramı”nın icrası 
diqqət mərkəzində saxlanılacaq və 150 
milyon manat vəsait nəzərdə tutulub. Eyni 
zamanda, hökumət tərəfindən regionların 
sosial-iqtisadi inkişafına dair növbəti 5 illik 
dövlət proqramının hazırlanması planlaşdı-
rılır. 

Plenar iclasda müzakirə edilən digər 
qanun layihələri də səsə qoyularaq qəbul 
edilib. 

YAP namizədlərinin  
siyahısını təsdiqlədi

Dekabrın 16-da Yeni Azərbaycan Partiyasının İdarə Heyətinin 
növbəti iclası keçirilib.

İclasda əvvəlcə Azərbaycanda 2025-ci 
il yanvarın 29-na təyin edilmiş bələdiyyə 
seçkiləri ilə əlaqədar YAP tərəfindən na-
mizədlərin irəli sürülməsi məsələsinə baxı-
lıb.

YAP Sədrinin müavini – Mərkəzi 
Aparatın rəhbəri Tahir Budaqov seçkilə-
rin keçiriləcəyi 685 bələdiyyənin hər biri 
üzrə ümumilikdə 8071 namizədin müəy-
yənləşdirildiyini, onların siyahısının İdarə 
Heyətinin üzvlərinə əvvəlcədən təqdim 

olunduğunu vurğulayaraq münasibət bildi-
rilməsini xahiş edib.

Məsələ səsə qoyulub və YAP-ın bələ-
diyyə üzvlüyünə namizədlərinin siyahısı 
yekdilliklə təsdiq olunub.

Sonra seçki komissiyalarının tərkibinə 
təklif olunan məşvərətçi səs hüquqlu üzv-
lər, seçki dairə və məntəqələrində səsvermə 
günü müşahidə aparacaq şəxslərlə bağlı 
məsələyə baxılıb və onların siyahıları təs-
diq edilib.

FHN-nin yaradılmasının 
19-cu ildönümü

Dekabrın 16-da Fövqəladə Hallar Nazirliyinin yaradılmasının 19-cu 
ildönümü və işçilərinin peşə bayramı münasibətilə nazirliyin inzibati 
binasında təntənəli iclas keçirilib.

Əvvəlcə fövqəladə hallar naziri, ge-
neral-polkovnik Kəmaləddin Heydərovun 
rəhbərliyi ilə nazirliyin kollektivi Fəx-
ri xiyabana gələrək Azərbaycan xalqının 
Ümummilli lideri Heydər Əliyevin əziz 
xatirəsini ehtiramla yad edib, məzarı önünə 
əklil və gül dəstələri qoyub. Görkəmli of-
talmoloq-alim, akademik Zərifə xanım  
Əliyevanın da xatirəsi ehtiramla anılıb, 
məzarı üstünə tər çiçəklər düzülüb. Sonra 
Şəhidlər xiyabanı ziyarət edilib, Azərbay-
canın müstəqilliyi və ərazi bütövlüyü uğ-
runda canlarından keçmiş qəhrəman Vətən 
övladlarının xatirəsi ehtiramla anılıb, mə-
zarları üzərinə gül dəstələri qoyulub.

Fövqəladə Hallar Nazirliyinin inzibati 
binasında keçirilən iclas Dövlət Himninin 
səsləndirilməsi ilə başlayıb.

İclasda çıxış edən nazir Kəmaləddin 
Heydərov sona çatmaqda olan 2024-cü ilin 
ölkəmizin bütün sahələrdə daha da inkişafı, 
yeni-yeni və tarixi nailiyyətlərin əldə edil-
məsi ilə əlamətdar olduğunu vurğulayıb. O, 
müstəqillik tariximizdə ərazi bütövlüyü və 
suverenliyi tam bərpa olmuş Azərbaycanda 
keçirilən ilk Prezident seçkilərində xalqı-
mızın yekdilliklə ən layiqli namizədinə 
- ölkəmizi hərtərəfli və davamlı inkişaf 
yolunda inamla idarə edən, 30 il işğal al-
tında olan əzəli torpaqlarımızı azad edərək 
böyük Zəfərə imza atan, erməni separatiz-
minə son qoyan İlham Əliyevə səs verdiyi-
ni xatırladaraq, Ulu öndər Heydər Əliyev 
siyasi kursunun ən layiqli davamçısının 
Azərbaycana hələ çox zəfərlər, qələbələr 
qazandıracağına əminliyini ifadə edib.

Nazir Birləşmiş Millətlər Təşkilatının 
İqlim Dəyişmələri üzrə Çərçivə Konven-
siyasının Tərəflər Konfransının 29-cu ses-
siyası – COP29-un Bakıda keçirilməsinin 
əlamətdar tarixi hadisə olduğunu qeyd 
edərək, Prezident İlham Əliyevin rəhbər-
liyi ilə ölkəmizin qlobal tədbirə uğurla ev 

sahibliyi etdiyini və konfransın tarixi nai-
liyyətlərlə yadda qaldığını xatırladıb. 

Prezident İlham Əliyevin şəxsi nəzarəti 
və diqqəti altında işğaldan azad olunmuş 
ərazilərimizdə çoxsaylı yaşayış məntəqələ-
rinin yenidən qurulduğunu, “ağıllı” kəndlər 
və şəhərlərin salındığını xatırladan nazir, 
2024-cü ildə də bu sahədə dövlətimiz tərə-
findən böyük işlərin görüldüyünü vurğula-
yıb. Həmçinin Birinci vitse-prezident Meh-
riban Əliyevanın rəhbərliyi altında Heydər 
Əliyev Fondu tərəfindən Qarabağ və Şərqi 
Zəngəzurda xalqımızın tarixi, dini, mədəni 
irsinin müvəffəqiyyətlə bərpa olunduğunu 
bildirib. Nazir deyib ki, Fövqəladə Hallar 
Nazirliyi işğaldan azad olunmuş torpaqları-
mızda əhalinin və ərazilərin təhlükəsizliyi-
nin təmin edilməsi sahəsində aidiyyəti üzrə 
müvafiq tədbirləri davam etdirir. Xüsusi 
Riskli Xilasetmə Xidmətinin “N” saylı xü-
susi təyinatlı hərbi hissəsi tərəfindən işğal-
dan azad olunmuş ərazilərin minalardan tə-
mizlənməsi işləri fasiləsiz həyata keçirilir.

Çıxışının sonunda peşə bayramı müna-
sibətilə şəxsi heyəti təbrik edən nazir Kə-
maləddin Heydərov əmin olduğunu bildirib 
ki, Ulu öndər Heydər Əliyevin ideyalarına 
söykənən, Prezident İlham Əliyevin hər za-
man diqqət və qayğısını hiss edən Fövqəla-
də Hallar Nazirliyinin kollektivi vətəndaş-
larımızın təhlükəsizliyinin təmin olunması 
istiqamətində bundan sonra da var gücü ilə 
çalışacaq, Ali Baş Komandanın bütün əmr 
və tapşırıqlarını uğurla yerinə yetirəcək.

Daha sonra Prezidentin müvafiq sərən-
camı ilə “Minatəmizləmə sahəsində xid-
mətlərə görə” medalı ilə təltif edilmiş 
FHN-in əməkdaşlarına təltiflər təqdim olu-
nub.

Sonda iclas iştirakçıları adından Azər-
baycan Respublikasının Prezidenti, Silahlı 
Qüvvələrin Müzəffər Ali Baş Komandanı 
İlham Əliyevə müraciət qəbul olunub.

